
Astelehenean, 2006ko azaroaren 6an.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Nafarroako Gobernuaren adierazpena ETA erakunde terroristaren azkeneko aldizkariaren aurrean

Astelehenean, 2006ko azaroaren 6an.  Nafarroako Gobernuak ondoko adierazpen hau onetsi du gaurko bilkuran:

“ETAren azkeneko aldizkariaren aurrean, non Espainiako Gobernuari erantzuna eskatzen zaion banda terroristarekin hartutako konpromisoak betetzeko, agerian jarriz konpromiso horien oinarria dela autodeterminazio eskubidea aitortzea eta Nafarroa hartzen duen lurraldetasuna, eta kontutan izanik Su Etenaren Deklarazioa eta gero Espainiako Gobernuak ez duela inolako kontakturik izan Nafarroako Gobernuarekin, eta kontutan izanik ere Nafarroako Gobernuak baduela Foru Araubidearen integritatea zaintzeko ardura, Hobeagotzearen 24. artikuluak esaten duenarekin bat eginik, Nafarroako Gobernuak:

ERABAKITZEN DU:

1. Adorez ezestea erakunde terrorista batek xantaia egin diezaiola espainiar gizarteari, oro har, eta bereziki nafarrei, eta Espainiako Gobernua mehatxatu dezala.

2. Rodríguez Zapatero Presidenteari exijitzea, leialtasun instituzionalaren printzipioan oinarrituta, erantzuna eman diezaiola Nafarroako Gobernuari ETAk exijitzen duen akordio politikoari buruz eta, egoki bada, azaldu dezala noraino ailegatzen diren Nafarroari eta haren status politiko-instituzionalari lotuta hartutako konpromisoak.

3. Rodríguez Zapatero Presidenteari exijitzea haren konpromiso politiko eta publikoa Nafarroa kanpoan uzteko ETA-BATASUNA erakunde terroristak eta Espainiako Gobernuak zuzenki edo ordezkarien bidez mantentzen ahal duten  edozein negoziazio edo elkarrizketa prozesutatik 

   4. Errepikatzea Nafarroako Gobernuaren apustu argia eta irmoa bakea lortzearen alde askatasunez eta duintasunez.
5. Erabaki hau helaraztea Espainiako Gobernuko Presidenteari, Nafarroako Parlamentuko Presidenteari, eta Diputatuen Kongresuko eta Senatuko Presidenteei.

LEHENDAKARITZA, JUSTIZIA ETA BARNE DEPARTAMENTUA
Nafarroako Polizien Foru Lege proiektua onetsi da

Astelehenean, 2006ko azaroaren 6an.  Gobernuak Nafarroako Polizien Foru Lege proiektua onetsi du gaur goizean eta aurki Nafarroako Parlamentura igorriko du bertan eztabaidatua izan dadin.

Foru lege proiektuak zehaztu eta handitu egiten ditu Nafarroako polizien (Foruzaingoa eta udaltzaingoak) eginkizunak eta araubide juridikoa, Segurtasun Publikoaren Foru Legeak aurreikusten duen bezalaxe. Aipatu legea joan zen ekainean onetsi zuen Nafarroako Parlamentuak eta segurtasun arloko eskumen esparru zabala garatzen du Foruaren Hobeagotzearekin bat eginik.
Foru lege proiektu honek ekartzen dituen berrikuntza nagusiak ondoko hauek dira: Poliziaren kidegoen egitura berria; Tokiko Poliziaren laguntzaileen figura berria; aguazilaren lanpostuaren arautzea; 55 urtetik gorako poliziendako bigarren jardueraren arautzea; organo aholku-emailea eta partehartze sindikalerako sortzea, “Foruzaingoaren Kontseilua” izenarekin; eta polizien diziplina-araubidearen modernizazioa.
Polizia kidegoen antolaketa berria
Foru lege proiektua onetsi eta gero, Nafarroako polizien kidegoek egitura berria izanen dute Europakoetara egokitzeko eginkizunetan nahiz izendapenean.

Horrela, polizien kidego guztiek poliziburua izanen dute eta enplegu hauek guztiak edo hauetako bat: komisario nagusia (haren menpe gutxienez 100 agente izanen dituena), komisarioa (50 agente), inspektorea (30), Inspektore-ordea (20), polizia lehena (4) eta polizia.
Oraingo antolaketari dagokionez, komisario nagusiak (A maila Nafarroako funtzio publikoaren soldata-sisteman) oraingo ofizialei dagozkie; komisarioak (A maila) Inspektoreei dagozkie; inspektore berriak (B maila) oraingo inspektore-ordeei; inspektore-orde berriak (B maila) sarjentuei; polizia lehenak (C maila) oraingo kaboei; eta poliziek segituko dute orain bezala C mailan.

Tokiko poliziaren laguntzailearen figura
Aipatutakoaz landara, tokiko polizien kasuan, figura berria aurreikusten da Segurtasun Publikoaren Foru Legek jadanik biltzen duena: tokiko poliziaren laguntzailea, D mailan kokatua.

Tokiko poliziaren laguntzaileak aldi baterako kontratatu administratiboekin  egonen dira eta armarik gabe joanen dira. Udaltzaingoen berezko eginkizunetan kolaboratuko dute, haien zuzendaritzapean eta agintaritzaren agentearen izaera berberarekin. Laguntzaile aritzeko nahitaezkoa izanen da gaitasun agiria eskuratzea Nafarroako Administrazio Publikoaren Institutuaren menpe dagoen Nafarroako Segurtasun Eskolan. Gaitasun agiriak bost urteko indarraldia izanen du eta aldizka aipatu Eskolak deialdi publikoak eginen ditu.
Tokiko poliziaren laguntzaile figura hau tokiko poliziaren kidegoak indartu eta konpentsatzeko pentsatua dago absentismo-arazoak, aldi baterako lanpostu hutsak (gehienez urtebeteko ordezkatzeak) edo behar bereziak daudenean.
Halaber, gaur goizean onetsitako foru lege proiektuak aguazilaren figura arautzen du toki entitateentzat, baldin eta tokiko poliziarik eduki ez eta haien funtzionarioen artean bakarrik edo beste eginkizunekin batera poliziaren lanak edo zaintza lanak egiten dituzten langileak badituzte.

Funtzionario hauek (beren lanpostuak beste izendapena edukita ere: zaindaria, jagolea, agentea, gauzaina…) aguazilak deituko dira oro har, C mailan kokatuko dira eta armaturik edo armarik gabe lan egiten ahalko dute. Lanpostu hauek betetzeko, hautaketa prozesua eta ondoko prestakuntza izanen da Nafarroako Segurtasun Eskolan, poliziendako lanpostuetan bezalaxe.

Bigarren jarduera eta Foruzaingoaren Kontseilua

Foru lege proiektuan dakartzan beste bi berrikuntza dira, alde batetik, osasun arazoak dituzten 55 urtetik gorako agenteendako bigarren jarduera antolatzea, eta bestetik Foruzaingoaren Kontseilua sortzea, Furuzaingoarentzako informazio, kontsulta eta aholkularitzarako organo gisa. Bertan Nafarroako Gobernuak eta polizien sindikatuek parte hartuko dute.
BESTELAKO GAIAK
Arestian aipatutakoez landara, Nafarroako Gobernuak ondoko gai hauek ere onetsi ditu gaurko bilkuran:

 Lehendakaritza, Justizia eta Barne Departamentua
· Nafarroako Gobernuaren 1997 eta 2000ko soldata igoerak deuseztatzen zituzten TSJNren epaiak betetzea onetsi du Nafarroako Gobernuak.

Ekonomia eta Ogasun Departamentua

· 78.000 euroko hainbat urtetarako gastua onetsi da “Nafarroa Digitala Segurua” proiektuaren jarduera planaren lanak egiteko.

Tokiko Administrazioa

· Egaibarreko hondakin-uren tratamendurako proiektuak ukitzen dituen ondasun eta eskubideak okupatzea presakoa dela deklaratu da
Industria eta Teknologia, Merkataritza eta Lan Departamentua

· 3,46 milioi euroko gastua onetsirik “Euroinnova Nafarroa” programa bultzatzeko

· 4,24 milioi euroko hainbat urtetarako gastua onetsirik I+G+B proiektuetarako dirulaguntzen zain dauden eskariak tramitatzeko

· Tuterako eskualdeko jarduera ekonomikoen gunea garatzeko Plan Sektoriala onura publikokoa dela deklaratu da

Ingurumen, Lurraldearen antolamendu eta Etxebizitza Departamentua

· Abeltzaintzako instalakuntzen ingurumeneko baldintza teknikoak arautzen dituen foru dekretua aldatu du Gobernuak

· Gobernuak baimena eman dio “Carrefour Nafarroari” merkataritza establezimendu handia Tuteran jartzeko

Osasun Departamentua

· 696.777 euroko gastua onetsirik ikerkuntza proiektuak hainbat urtetan finantzatzeko

Kultura eta Turismo Departamentua

· Lankidetza hitzarmen bat onetsi da fondo bibliografikoa eskuratzeko liburutegi publikoak hobetzeko xedez.

Gizarte Ongizate, Kirol eta Gazteri Departamentua

· Nafarroako Kirol eta Gazteriaren Institutuaren estatutua onetsi dira.

